
As Herz


Dog und Nochd, da schlogt dei Herz,


es drogd di manchmoi himmewärts


und lähmt a anders moi mit Schmerz.


As Frühlingsgfui beginnt im März,


de Wehmut gschpürst dann im Oktober,


da san de Blätta wia Zinnober,


as Herz woass aa, danach werds grau,


drum fuid si´s so a bissl flau.


As Herz, des is dei Indikator,


dei Brems und aa dei Motivator,


es fuit si einsam so allein


und mechat gern zu mehrern sein,


es braucht a Echo für sein Schlog,


es braucht an Menschn, der´s hoid mog.

Dahoam


I sitz scho wieda dahoam rum,


de Nasn lauft, des is voi dumm,


da Kopf is aa a wengal matschig,


und meine Schritt a wengal patschig.


Muass ständig in mei Schneiztuch blosn


und drog mei oide Jogginghosn,


i schaug so aus, wiari mi fui.


de Katzn frogd mi, ob i spui


und i sog ihr, dass i ned wui,


hob heid fürs Katznspui koa Gfui.

